“Мин татарча сөйләшәм” бәйге-акциясенә хисап

      Республикабызда берничә ел инде “Мин татарча сөйләшәм” бәйге-акциясе уздырыла. Бу акциянең максаты: татар теленең кулланыш даирәсен киңәйтү, яшьләрне татар телендә аралашырга чакыру, милли культура байлыкларын саклап калу. Бу  акциягә без -  Зәй муниципаль районының 3 нче гомуми урта белем бирү мәктәбе коллективы да катнашырга булдык. Безнең бу инициативаны мәктәп җитәкчелеге дә хуплады.  Акциягә әзерлекне без алдан башладык: акцияне оештыру комитеты төзедек, һәр сыйныфта класс сәгатьләре үткәрдек, анда акциянең максатларын, әһәмиятен аңлаттык. Ата-аналар белән дә элемтәгә кердек. Укучылар белән бергәләшеп акциянең планын төзедек, логотиплар, эмблемалар ясадык, татарча-русча сүзлекләр төзедек, буклетларның проектын ясадык. Укучылар, ата-аналар белән бергәләшеп, төрле темаларга татарча газеталар чыгардылар. Шәһәрдәге төрле оешмалар, балалар бакчалары, картлар йорты, сәүдә йортлары белән элемтәгә кердек.
       План  буенча чаралар уздыруны Туган тел көнендә башлап җибәрдек. Татар теле һәм әдәбияты укытучылары һәрберсе бу бәйрәмгә викторина, квн-дәресләр, класс сәгатьләре, телдән журналлар үткәрде. Бу чаралар зур җанлылык белән барды.

     Бәйрәм  үткәреләчәк  зал  алдан  матур  итеп әзерләнгән, тел  турында плакат-лозунглар  эленгән,  газеталар  чыгарылган.  Мәктәп җитәкчелеге  барлык  укучыларны  бәйрәм белән котлап, “Мин татарча  сөйләшәм!” акциясе турында искәртеп китте һәм мәктәптәге һәр укучыны,  һәр укытучыны  бу акциядә актив катнашырга өндәде.  Бәйрәмдә  туган тел турында шигырьләр сөйләнде, җырлар җырланды, ярышлар узды.

Акция барышында төрле тематик кичәләр уздырдык. Халыкара хатын-кызлар көненә, Ватанны саклаучылар көненә, Габдулла Тукайның туган көненә кичәләр, шигырь бәйгеләре дә уздырдык. Әлеге бәйрәмнәрдә күргәзмәләр оештырылды, презентацияләр каралды.
       Без шулай ук шәһәребезнең башка мәктәпләре белән дә элемтәгә кердек. Шәһәр күләмендә уздырылган “Спорт-наркотикларга каршы” акциясендә 2,4,6,7 нче мәктәпләр каршында татар телендә спорт, сәламәтлек темасына укучылар презентацияләр әзерләделәр һәм аларны якладылар. Тамашачылар, төрле милләт вәкилләре булсалар да, укучыларның чыгышларын игътибар белән тыңладылар, рәхмәт сүзләре әйттеләр.
2010 ел – истәлекле ел. Бөек Җиңүнең 65 еллыгын  бәйрәм итәбез. Шул уңайдан без акция кысаларында бу темага да зур әһәмият бирдек. Без сугыш ветераннары өчен укучылар белән бергәләп котлау кәгазьләре ясадык, аларга  татар телендә котлау сүзләре яздык. Аннан соң бергәләшеп өйләренә барып, котлау кәгазьләрен ветераннарга тапшырдык. Алар үз телләрендә балалардан котлаулар ишеткәч, бик сөенделәр, рәхмәт әйттеләр. Укучыларга үзләренең изге теләкләрен, яхшы сүзләрен җиткерделәр.

Җиңү бәйрәменә багышланган иншалар бәйгесе һәр сыйныфта үтте, эшләр район газеталарында басылды. 

     Мәктәбебездә татар һәм рус телләрендә “Сәламәтлек театры” эшләп килә. Укучылар арасында начар гадәтләрне бетерү, сәламәт яшәү рәвешен пропагандалый ул. Акция кысаларында 7 А һәм 7 Б сыйныфы укучыларыннан торган бу театр үзенең эшен мәктәп укучылары алдында күрсәтте. 

      Без, татар теле һәм әдәбияты укытучылары, укучылар белән берлектә, балалар бакчалары белән элемтәдә торабыз. “Кояшкай” һәм “Төремкәй” балалар бакчасына кунакка бу юлы да бардык. Безне балаларның туган телне өйрәнүгә мөнәсәбәте, ни дәрәҗәдә белүләре кызыксындырды. Очрашуда без аларны татарча сөйләштердек, алар белән бергәләшеп җырладык, биедек, шигырьләр сөйләдек, татар халык уеннары уйнадык, татарча-русча сүзлекләр, буклетлар, логотиплар тараттык, бергәләшеп фотога төштек. 

       Бу очрашу балаларның күңелләрендә җылы хисләр калдырды. Үзләренең кичерешләрен укучылар җирле матбугат битләрендә яктырттылар. 7 нче Б сыйныфы укучысы Кузнецова Натальяның “Новый Зай” газетасының 59-60 саннарында рус телендә “Я говорю по-татарски” мәкаләсе басылды, ә “Зәй офыклары” газетасында татар телендә “Кояшкай” балалар бакчасы тәрбиячесе Фәния Әгъзамованың “Татармын, дип сөен...” мәкаләсе дөнья күрде. 
       Чираттагы очрашу шәһәребезнең Картлар йортында булды. Без бу кичәгә бик дулкынланып әзерләндек. Әби-бабайлар безне ничек кабул итәрләр? Анда бит төрле милләт кешеләре яши. Ләкин безнең борчылуларыбыз юкка гына булган. Өлкән апалар-абыйлар без килгәнгә бик сөенделәр. Һәр чыгышны игътибар белән тыңладылар, кул чабып каршы алдылар. “Артист”ларга үзләренең ягымлы сүзләре белән көч биреп тордылар. Алар үзләренең яшь чакларына кайткан кебек булдылар. Картлар йортында шулай ук башка милләт вәкилләре дә яшәсә дә, алар һәр телгә хөрмәт белән карыйлар. 

      6 нчы сыйныф укучылары Семерякова Ольга һәм Расторгуева Мария бу очрашу турында “Новый Зай” газетасына мәкалә язып җибәрделәр.

     Акция барышын яктыртуда массакүләм матбугат чараларының әһәмияте бик зур. Шуны истә тотып, без “Зәй офыклары” һәм “Новый Зай” газеталары, җирле телевидение белән һәрвакыт элемтәдә тордык. Алар акция уздыруда безгә теләктәшлек белдерделәр. Үткәрелгән чараларыбызда катнаштылар. Безне һәрвакыт хуплап каршы алдылар. Укучыларның һәм укытучыларның мәкаләләрен, уздырылган чараларны вакытында матбугатта, телевидениедә яктыртып бардылар, рус һәм татар телләрендә бастырдылар.
        18 мартта мәктәбебездә җирле язучылар  белән очрашу үтте. Очрашуга әзерлекне алдан ук башладык: укучылар язучыларның тормыш юлы белән таныштылар,  шигырьләрен ятладылар. Очрашуга Флүн  абый Разов, Фәния апа Әгъзәмовалар килделәр. Алар бүгенге көндә лаеклы ялда булсалар да, гомер буе  балаларга белем биргәннәр, татар теленең  нечкәлекләрен, халкыбызның гореф – гадәтләрен  өйрәткәннәр. Очрашуда да алар күңелләре белән укытучы булып калдылар, балаларның күңелләренә тәрбия орлыклары чәчтеләр. Кичәбезнең ничек үтүен телевидение  төшерде, икенче көнне әлеге материал  “Яңалыклар”  тапшыруында  татар һәм рус телләрендә эфирга чыкты. Кичәгә җирле  газета журналистлары да чакырылган иде. “Зәй офыклары” газетасында  очрашу турында мәкалә басылып чыкты.

         Яшьләрне “Мин татарча сөйләшәм!” акциясенә  тарту ниятеннән, укучылар укытучылары белән сәүдә нокталарына: “Апрель”, “Никлипс” һәм китап кибетләренә, учреждениеләргә,  музыка мәктәбенә, урамга – халык арасына  чыктылар. Анда укучылар башка милләт кешеләре белән сөйләшүләр уздырдылар, “тылсымлы” сүзләрне  искә төшерделәр, татарча шигырьләр сөйләделәр, җырлар җырладылар. Өлкән буын вәкилләре акциягә карата үзләренең уңай фикерләрен белдерделәр, татар теленең дәүләт теле буларак үсүен, кулланышка керүен теләделәр, республикабызда халыкларның үзара дус яшәвенә шатландылар, алга таба да шулай булыр дип өметләнеп калдылар. “Бу эш бик саваплы! Рәхмәт, балакайлар! Күзләребезгә сөенечтән яшь килде,” - диделәр әбиләр, һәм, рәхәтләнеп, безнең белән фотога төштеләр. 

     2 апрельдә татар һәм рус төркемнәрендә укучылар белән “Теле барның – иле бар” темасына түгәрәк өстәл артында сөйләшү булды. Сөйләшүдә татар теле, аның язмышы һәм киләчәге турында фикер алыштык. Әңгәмә вакытында укучылар татар теленең, Татарстан Республикасы дәүләт теле буларак, гамәлдә булуын әйттеләр. Шулай ук татар теленең зур сынаулар үтүе, аның әдәби тел булып формалашуы турында да телгә алынды.  Әйе, татар телен, дәүләт теле буларак, барлык милләт вәкилләре дә балалалар бакчаларында, мәктәпләрдә өйрәнәләр. Мәктәпне бетергәндә, һәр укучы татар телендә иркен сөйләшә алу дәрәҗәсенә ирешергә тиеш. Татар халкы да үз ана телен, гореф – гадәтләрен онытмасын, татар телендә камил сөйләшсен иде. Сер түгел, кайбер татар балалары үз ана телләрендә начар сөйләшәләр, я бөтенләй телне белмиләр. Бу укучыларны да, укытучыларны да борчый. Бу турыда да укучылар үз фикерләрен матур, анык итеп әйтә белделәр. Әңгәмә  татар халкының тарихын, күренекле шәхесләрен истә тотып, укучыларны, татар телен онытмаска, алга таба да тырышып өйрәнергә,  башка халыкларның да телен, гореф - гадәтләрен хөрмәт итеп яшәргә кирәк дигән сүзләр белән тәмамланды.  
      3 апрельдә 2 нче А сыйныфы укучысы  Вәлишина Гөлназлар гаиләсендә кунакта булдык. Баруыбызның максаты: туган телне һәм гореф – гадәтләрне буыннан - буынга тапшыруны күрү һәм буыннар алмашы буенча тәҗрибәне үстерү. Без гаиләдә әби – бабайларның балаларына, оныкларына телебезне, йолаларны тапшыруын күрдек. Бу гаиләдә балалар олыларга хөрмәттә һәм ана телебездә сөйләшеп үсәләр. Өлкән буын үзенең картлыгы өчен ышаныч белдерде. 
     5 апрель көнне 7 – 11 сыйныф укучылары арасында “Телләр белгән – илләр гизгән” исемендә сыйныфтан тыш чара үтте. Чарада укучылар телләр турында шигырьләр сөйләделәр, җырлар җырладылар. Балалар ана теленең һәркем өчен газиз, якын булуын аңладылар.

 “Мин татарча сөйләшәм” акциясенең  йомгаклау этабында мәктәп укучылары арасында үткәрелгән әңгәмәләрдән күренгәнчә: рус һәм татар төркемнәрендә укучыларга  акциядә катнашу бик ошаган.

· Бигрәк тә һәр укучының  акциядә үзләреннән өлеш кертүе.

· Иртә белән мәктәптә һәр кеше белән татарча исәнләшү, дәресләрдән соң  «Сау булыгыз», “Хушыгыз!” дип саубуллашу.

· Класстан тыш оештырылган чараларның гел татар телендә генә узуы.

· Мәктәп стеналарында акция логотибы белән “Хәерле иртә”, “Эшегез уң булсын”, “Зинһар өчен”, “Рәхим итегез”, “Гафу итегез!”, “Ашыгыз тәмле булсын!”  һәм башка шундый “Тылсымлы сүзләр“ язылган плакатлар.
· Сәүдә челтәрләрендә, оешмаларда, урамнарда логотип төшерелгән буклетлар, сүзлекләр тарату, шәһәр халкы белән татарча аралашу, бергәләп фотога төшү.

· Газета битләрендә бастырылган мәкаләләрне уку, телевидение аша яктырту.
Гомумән, “Мин татарча сөйләшәм!” акциясе уздыру  мәктәбебез укучыларына файдалы булды дигән фикергә килдек. 

Бу акциядә барлык мәктәп укучыларыбыз (440 укучы), укытучылар коллективы (39 кеше), техник хезмәткәрләр ( 15 кеше), сәүдә челтәрендә эшләүчеләр, шәһәребезнең мәгариф бүлеге хезмәткәрләре, администрация вәкилләре актив катнаштылар.
Зәй муниципаль районы кешеләре “Зәй офыклары”, “Новый Зай” газеталарында басылган мәкаләләрне яратып укыйлар, җирле телевидениедә рус һәм татар телләрендә барган “Яңалыклар” тапшыруларын көтеп алалар. Димәк, республика күләмендә оештырылган “Мин татарча сөйләшәм” акциясе кысаларында оештырылган чаралар күпләрнең игътибарын үзенә тартты. Әгәр бу акциягә күпләрне тарта алганбыз икән, без татарча сөйләшүне гамәлгә кертүне тормышка ашыруда күпмедер  өлеш керттек дип уйлыйбыз. Алга таба да бу бәйге-акция дәвам итәр дигән теләктә калабыз, оештыручыларга зур рәхмәтебезне белдерәбез. 
